
[Ymddengys Arthur






Arthur. A glywch, onid ydych chwi yn llafan lysti,

Ac yn gene pur lodog, i ganu baledi?

Bydde cwilydd gan lawer ddangos ei lun,

Y ffasiwn ddyn ddi-dd'ioni.



Ust. Ond y fi yw'r pen cyfreithiwr eglur,

'Nol rhwym a rheol presennol synwyr,

Sydd yn trefnu i fynnu'n faith

Hynotaf gyfraith natur.



Arth. Os chwi yw'r cyfreithiwr, 'delw'i byth Lanfrothen,

Oni row'n i chwi agos dair a chweigen,

Pe dysgech chwi fine'n dwrne tost,

I ymgred a rhoi côst yn gywren.



'Rwy'n ame pe bawn yn wr o gyfreth,

Y mynnwn diroedd beth didoreth;

Siawns am fod yn gnafus mewn dyrus daith,

Ac ystwrdio, na chawn waith stiwardieth.



Ust. Digon i bawb un busnes parod,

Nid iawn i neb ymgyrredd gormod.



Arth. Wel, dyma'r diawl ei hunan, hai, hwi, hai,

Yn bwrw'r bai ar bechod.



'Does neb fwy'u rhaib a'u barieth,

Na phersonied a gwŷr y gyfreth,

Mi wn y cym'rech pe cae'ch chwi'ch bryd

I'ch rhan yr holl fyd ar unweth.

